
BADIIY ASARLAR USTIDA 
ISHLASH JARAYONIDA 
BOSHLANG‘ICH SINF 
O‘QUVCHILARINING 
EMOTSIONAL INTELLEKTINI 
SHAKLLANTIRISH MEZONLARI
Jamalova Kamola Shahobiddinovna
NamDU tayanch doktoranti

Annotatsiya: Ushbu maqolada badiiy asarlar ustida ishlash jarayonida boshlang‘ich sinf o‘quvchilarining emotsional 
intellektini shakllantirish mezonlari, xususan, o‘z hissiyotlarini anglash mezoni va uni aniqlash usullari haqida so‘z yuriti-
ladi. Tadqiqotda suhbat va intervyular, o‘yin va rolli o‘yinlar, yozma hamda vizual topshiriqlar orqali o‘quvchilarning emot-
sional holatini o‘rganish metodlari tahlil qilinadi. “Sariq devni minib”, “Chumoli va bug‘doy donasi”, “Zardo‘z” kabi badiiy 
asarlar misolida o‘quvchilarda emotsional sezgirlikni shakllantirishning samarali yo‘llari ko‘rsatib berilgan.

Kalit so‘zlar: emotsional intellekt, o‘z hissiyotlarini anglash mezoni, suhbat, intervyu, o‘yin, rolli o‘yin, yozma topshiriq, 
vizual topshiriq, badiiy asar.
Abstract: This article discusses the criteria for developing the emotional intelligence of primary school students in the 
process of working with literary texts, particularly the criterion of self-awareness of emotions and the methods for its 
assessment. The study analyzes techniques for identifying students’ emotional states through interviews, role-playing 
games, written and visual assignments. Using literary works such as “Riding the Yellow Giant,” “The Ant and the Grain of 
Wheat,” and “The Embroiderer” as examples, the paper highlights effective methods for fostering emotional sensitivity in 
young learners.

Key words: emotional intelligence, emotional self-awareness criterion, interview, role play, written assignment, visual 
assignment, literary work.
Аннотация: В данной статье рассматриваются критерии формирования эмоционального интеллекта учащихся 
начальных классов в процессе работы над художественными произведениями, в частности критерий осознания 
собственных эмоций и методы его определения. В исследовании анализируются методы изучения эмоциональ-
ного состояния учащихся через беседы и интервью, игры и ролевые игры, письменные и визуальные задания. На 
примере таких произведений, как “Жёлтый демон”, “Муравей и зерно пшеницы”, “Зардўз”, показаны эффективные 
пути развития эмоциональной чувствительности у младших школьников.

Ключевые слова: эмоциональный интеллект, критерий осознания эмоций, беседа, интервью, игра, ролевая игра, 
письменные задания, визуальные задания, художественное произведение.

KIRISH
Emotsional intellekt – bu shaxsning o‘z hissiyotlarini va boshqalarning his-tuyg‘ularini anglash, ularni to‘g‘ri 

ifoda etish hamda boshqarish qobiliyatidir. Ushbu qobiliyat insonning ijtimoiy muhitda o‘zini tutishi, muloqotga 
kirisha olishi va atrofdagilar bilan samarali hamkorlik o‘rnatishida muhim ahamiyat kasb etadi.

Boshlang‘ich sinf o‘quvchilari uchun emotsional intellektning rivojlanishi ayniqsa dolzarbdir. Chunki bu 
yoshda bolalarda his-tuyg‘ularni idora qilish, empatiya (boshqalarning hissiyotlarini tushunish), o‘zini ifoda 
etish, jamoada ishlash va qarama-qarshi holatlarda muvozanatni saqlash ko‘nikmalari endigina shakllanadi.

Emotsional intellekti rivojlangan o‘quvchi o‘qish jarayonida o‘z his-tuyg‘ularini anglab, ulardan o‘z moti-
vatsiyasini kuchaytirish vositasi sifatida foydalanadi. Shu bilan birga, bunday bola sinfdoshlariga nisbatan 
bag‘rikeng, hamjihat va ijobiy munosabatda bo‘ladi. Demak, emotsional intellektni shakllantirish nafaqat o‘quv 
jarayonining samaradorligini oshiradi, balki shaxsning psixologik barqarorligini, ijtimoiy moslashuvchanligini va 
kelajakdagi muvaffaqiyatini ham ta’minlaydi.

MAVZUGA OID ADABIYOTLAR SHARHI
X. Rahimovning “Boshlang‘ich ta’limda emotsional intellektning rivojlanish xususiyatlari” nomli asarida 

o‘quv materiallarining emotsional intellektni rivojlantirishdagi ahamiyati muhokama qilinadi. Muallifning fikricha, 
emotsional intellektni samarali shakllantirish uchun o‘quv materiallari va mashg‘ulotlar bolalarning emotsional 
hamda ijtimoiy holatlarini e’tiborga olgan holda tashkil etilishi lozim. Ushbu asarda yosh o‘quvchilarda emot-
siyalarni anglash va ularni boshqarish ko‘nikmalarini rivojlantirishda interaktiv metodlarning o‘rni va ahamiyati 
yoritib berilgan.

M. Normatovning “Boshlang‘ich sinflarda emotsional ko‘nikmalarni shakllantirish” nomli tadqiqot ishida esa 
mashg‘ulotlarning emotsional intellekt rivojlanishiga ta’siri tahlil qilingan. Tadqiqot natijalariga ko‘ra, o‘quv mate-
riallari va mashg‘ulotlarda emotsional hamda ijtimoiy elementlarning integratsiyasi bolalarning his-tuyg‘ularini 
anglash, ularni ifoda etish va samarali muloqot ko‘nikmalarini shakllantirishga yordam beradi. Shuningdek, 
muallif o‘quv jarayonida emotsional qo‘llab-quvvatlashning zarurligini ta’kidlab, zamonaviy ta’lim usullari orqali 
o‘quvchilarning emotsional intellektini rivojlantirish mumkinligini asoslab beradi.

TADQIQOT METODOLOGIYASI
Tаdqiqotdа kuzаtish, qiyosiy tаhlil, diаgnostik (аnketа, suhbаt, sо‘rov), loyihаlаsh, modellаshtirish vа 

umumlаshtirish metodlаridаn tаjribа-sinov, mаtemаtik-stаtistik tаhlil foydаlаnildi. 

TAHLILLAR VA NATIJALAR
Boshlang‘ich sinf o‘quvchilarining emotsional intellektini rivojlantirish mezonlari, bu baholash, solishtirish 

yoki qaror qabul qilishda asos sifatida qabul qilinadigan standart yoki talablardir. U nimani nazorat qilish, baho-
lash yoki o‘lchash kerakligini belgilaydi. Masalan, o‘quvchilarning bilim va ko‘nikmalarini baholashda foydalani
ladigan mezonlar ularning qaysi darajada rivojlanganligini aniqlashga yordam beradi. 

Shundan kelib chiqib, boshlang‘ich sinf o‘quvchilarida emotsional intellektni rivojlantirishni baholash va 
kuzatishda qo‘llaniladigan mezonlar quyidagi asosiy jihatlarga qarab belgilanadi (1-rasm).

1-rasm: Emotsional intellektning rivojlanganlik darajalarini aniqlash mezonlari

I.	 O‘z hissiyotlarini anglash

Boshlang‘ich sinf o‘quvchilarining o‘z hissiyotlarini anglash darajasi ularning emotsional intellektini shakl-
lantirishda muhim omil hisoblanadi. Bu bosqichda bolalarning o‘z hissiyotlarini aniqlash, ularni nomlash, saba-
bini tushunish va boshqalar hissiyotini farqlay olish qobiliyatlari shakllanadi. O‘quvchilar qanday holatda qanday 
his-tuyg‘ularni boshdan kechirayotganini anglay olishi, o‘z hissiy holatini ifoda eta bilishi ularning emotsional va 
ijtimoiy rivojlanishida katta ahamiyatga ega.

O‘z hissiyotlarini anglashni aniqlash quyidagi usullar orqali amalga oshiriladi:

1.1.	 Suhbat va intervyular

Badiiy asarlarni o‘rganish jarayonida o‘quvchilarning emotsional javoblari, qahramonlarga nisbatan muno-
sabati, empatiya darajasi, axloqiy tahlil ko‘nikmalari va his-tuyg‘ularni ifodalash qobiliyatlari aniqlanadi.

Suhbat va intervyu usullarining pedagogik vazifalari quyidagilardan iborat:

•	 o‘quvchining ichki dunyosi, hissiy tajribasi va tafakkur jarayonini aniqlash;

•	 qahramonlarga nisbatan shaxsiy (subyektiv) munosabatini o‘rganish;

•	 o‘quvchining emotsional lug‘at boyligini baholash;

•	 empatiya darajasi hamda ijtimoiy-axloqiy baholash ko‘nikmasini aniqlash;
•	 shaxsiy hayotiy tajribasi bilan asar mazmunini bog‘lay olish qobiliyatini aniqlash.

Namuna: Xudoyberdi To‘xtaboyevning “Sariq devni minib” asari asosida o‘tkaziladigan suhbat va intervyu 
metodlari yordamida o‘quvchilarning qahramonlarga nisbatan emotsional sezuvchanligi, empatiyasi, axloqiy 
tahlil qilish qobiliyati hamda voqealarga emotsional baho bera olish darajasi aniqlanadi.

Maqsad: O‘quvchilarda badiiy obrazlarga nisbatan emotsional sezuvchanlikni, empatiya hissini, axloqiy 
tahlil qilish qobiliyatini, voqealarga nisbatan hissiy baho bera olishni hamda o‘z his-tuyg‘ularini anglash va 
boshqarish ko‘nikmalarini rivojlantirish.

1-jadval: Suhbat va intervyu metodlarining tavsifi
Mezoni Suhbat Intervyu

Ko‘lami Guruhli yoki butun sinf bilan Individual yoki kichik guruh
Savol turi Ochiq, erkin savollar, erkin muhokama Yakkama-yakka, aniq savollar, izchil javob

Pedagogik maqsad O‘quvchilarning umumiy emotsional javoblarini 
aniqlash

Har bir o‘quvchining shaxsiy emotsional 
darajasini aniqlash

 
O‘qituvchi bajaradigan ishlar
O‘quvchilarda emotsional intellektni rivojlantirishga yo‘naltirilgan suhbat va intervyu mashg‘ulotlari sama-

rali bo‘lishi uchun o‘qituvchi quyidagi tayyorgarlik ishlarini amalga oshiradi:
•	 asarning asosiy g‘oyasi, syujeti va qahramonlari bo‘yicha qisqa eslatma tayyorlaydi;
•	 emotsional intellekt komponentlariga (emotsiyalarni anglash, empatiya, axloqiy tahlil, o‘z hissiyotini ifoda-

lash) oid savollar ishlab chiqadi (quyida namuna keltirilgan);
•	 suhbat yoki intervyu jarayonida foydalanish uchun baholovchi jadval va yozuv kartochkalarini tayyorlaydi.

Asar bo‘yicha suhbat va intervyu metodlarining savollari
1.	 Emotsiyalarni anglash
•	 Hoshimjon bu holatda qanday his qilgan deb o‘ylaysan?
•	 Bu sahna seni qanday hislarga soladi?
•	 Sariq dev paydo bo‘lganida o‘zingni qanday his qilgan bo‘larding?
2.	 Empatiya
•	 Hoshimjonning o‘rnida bo‘lganingda nima qilgan bo‘larding?
•	 Senga ko‘ra, Hoshimjonga yordam kerakmi edi? Qanday yordam berish mumkin edi?
3.	 Axloqiy-emotsional tahlil
•	 Hoshimjonning qaysi ishi senga yoqdi yoki yoqmadi? Nima uchun?
•	 Bu asardan qanday saboq olding? Qahramonlarning xatti-harakatidan qanday xulosa chiqarding?
4.	 O‘z emotsiyalarini ifodalash
•	 Bu asarni o‘qigach o‘zingni qanday holatda his qilding?
•	 Asardagi voqealarni boshqacha rivojlantirish imkoning bo‘lsa, nimani o‘zgartirgan bo‘larding?
•	 Agar Hoshimjon bilan suhbatlashish imkoni bo‘lsa, unga nima derding?

Suhbat va intervyu metodlari asosida berilgan savollarga o‘quvchilarning javoblari ularning emotsional 
intellektining shakllanganlik darajasini aniqlash imkonini beradi. Baholash natijalari maxsus 2-jadvalda kelti-
rilgan emotsional intellektni shakllanganlik darajalarini aniqlash mezonlari asosida tahlil qilinadi.

2-jadval: Emotsional intellektni shakllanganlik darajalarini aniqlash mezonlari asosida tahlili
Ko‘rsatkich Past O‘rta Yuqori

Emotsiyalarni aniqlash Asos yo‘q Yuza tushuncha Sabab-oqibat asosli
Empatiya Yo‘q Qisman Chuqur hamdardlik
Axloqiy tahlil Bahosiz Stereotip fikr Ijtimoiy-axloqiy asoslangan
Ifoda boyligi Kam lug‘at Oddiy iboralar Emotsional, tasviriy tilda bayon

Xudoyberdi To‘xtaboyevning “Sariq devni minib” asari asosida suhbat va intervyu metodlari Xudoyberdi 
To‘xtaboyevning “Sariq devni minib” asari boshlang‘ich sinf o‘quvchilarining emotsional-intellektual shaklla
nishida muhim ahamiyat kasb etadi. Ushbu asar asosida tashkil etilgan suhbat va intervyu metodlari orqali 
o‘quvchilarda his-tuyg‘ularni anglash, empatiya qilish, axloqiy qarorlarni emotsional asosda tahlil etish, badiiy 
obrazlarga nisbatan munosabat bildirish kabi ko‘nikmalar shakllanadi va chuqurlashadi.

Suhbat va intervyu metodlari o‘quvchilarning emotsional-intellektual darajasini aniqlashda ishonchli diag-
nostik vosita sifatida xizmat qiladi. Ayniqsa, Hoshimjon obrazi orqali bolalarda halollik, vijdon, mas’uliyat, orzu 
va xatolar ustida fikr yuritish ko‘nikmalari rivojlanadi. Bu jarayon emotsional intellektning asosiy komponentlari – 
emotsiyalarni anglash, boshqarish, o‘zini tahlil qilish va boshqalarning hissiyotlarini tushunishni rivojlantirishga 
xizmat qiladi.

Shu bois, badiiy asarlarni o‘qitish jarayonida suhbat va intervyu metodlaridan maqsadli foydalanish nafaqat 
o‘quvchilarning matnni tahlil qilish va mantiqiy fikrlash qobiliyatlarini rivojlantiradi, balki ularning ichki dunyosi, 
his-tuyg‘ulari va shaxsiy tajribalarini anglashga yo‘naltirilgan chuqur tarbiyaviy vositaga aylanadi.

1.2.	 O‘yin va rolli o‘yinlar

O‘yin va rolli o‘yin metodlari badiiy asar qahramonlari hayotiga emotsional kirishish, empatiya qilish, 
his-tuyg‘ularni anglash va boshqarish, shuningdek ijtimoiy-axloqiy munosabatlarni tushunish qobiliyatlarini 
rivojlantirishda samarali usul hisoblanadi.

“Chumoli va bug‘doy donasi” ertagi asosida rolli o‘yin va emotsional intellektni rivojlantirish 
metodikasi

Ertak mazmuni (qisqacha): Bir chumoli yozda tinmay mehnat qilib, qish uchun bug‘doy donalarini yig‘adi. 
Qish kelgach, u yig‘gan donni yeydi. Ertak dangasalikka qarshi ogohlantiruvchi, mehnat, sabr, mas’uliyat va 
oldini ko‘ra bilish kabi fazilatlarni targ‘ib etadi.

Pedagogik maqsad: O‘quvchilarda mehnatga hurmat, sabr-toqat, mas’uliyat kabi ijtimoiy va axloqiy qadri-
yatlarni emotsional asosda anglashni shakllantirish; ertak qahramonlariga empatiya qilish, his-tuyg‘ularni 
anglash va ifodalash; shuningdek, o‘zini boshqalar o‘rniga qo‘yish orqali shaxsiy hissiy tajriba orttirish.

Rollar taqsimoti: 

a)	 Chumoli – mehnatkash, oldini ko‘ra oladigan obraz.

b)	 Bug‘doy donasi – hayotiy resurs va mehnatning ramzi.

c)	 Sovuq (abstrakt obraz) – qish faslini ifodalaydi.

d)	 Yoz – imkoniyat va mehnat faslini ifodalovchi yordamchi obraz.

e)	 Ovozli bayonchi – voqealarni izchil hikoya qilib boradi.

Rolli o‘yin ssenariysi: “Qishda don kerak bo‘ladi”

•	 Yoz fasli – chumoli mehnat qilmoqda.

•	 Qish keladi – sovuq va ochlik.

•	 Chumoli donni olib chiqadi, bug‘doy donasi bilan muloqot qiladi.

•	 O‘quvchilar bug‘doy donasining hayotiy ahamiyati haqida munozara yuritadi.

O‘yin va rolli o‘yin metodlari asosida boshlang‘ich sinf o‘quvchilarining emotsional intellektini 
shakllantirish ko‘rsatkichlari

Bu metodlar orqali quyidagi ko‘rsatkichlar kuzatiladi:

•	 O‘quvchilarning o‘z va boshqalarning his-tuyg‘ularini anglash qobiliyati oshadi;

•	 Empatiya va hamdardlik tuyg‘usi rivojlanadi;

•	 Axloqiy tahlil va ijtimoiy qaror qabul qilish malakalari mustahkamlanadi;

•	 Hissiy ifoda va o‘zini boshqarish ko‘nikmalari shakllanadi;

•	 Jamoada o‘z o‘rnini his etish va hamkorlik madaniyati rivojlanadi.

3-jadval: O‘yin va rolli o‘yin metodlari asosida boshlang‘ich sinf o‘quvchilarining emotsional intellektini 
shakllantirish ko‘rsatkichlari

Mezon Ko‘rsatkich

Emotsiyalarni tushunish “Chumoli qishda o‘zini qanday his qilgan?”, “Yozda charchoq qanday kechdi?”

Empatiya “Agar sen chumoli bo‘lganingda...”, “Bug‘doyning o‘rnida bo‘lsang, nima derding?”

Axloqiy tahlil “Nima uchun mehnat qilish kerak?”, “Nega oldindan tayyorgarlik muhim?”

O‘zini boshqarish “Sen o‘sha holatda qanday yo‘l tutarding?”

 
“Chumoli va bug‘doy donasi” ertagi boshlang‘ich sinf o‘quvchilari uchun yaqin va tushunarli obrazlar orqali 

emotsional-intellektual ko‘nikmalarni rivojlantirishga xizmat qiladi. Ushbu ertak asosida tashkil etilgan rolli 
o‘yinlar orqali o‘quvchilar mehnatga hurmat, sabr, mas’uliyat kabi fazilatlarni emotsional va axloqiy jihatdan 
anglaydilar. Bu jarayonda ular nafaqat ertak mazmunini o‘rganadilar, balki obrazlar orqali o‘z shaxsiy hayotiy 
tajribalari bilan bog‘lanib, his-tuyg‘ularini anglay boshlaydilar. Shuning uchun ertaklar asosida tashkil etilgan 
o‘yinlar va rolli o‘yinlar boshlang‘ich sinf o‘quvchilari emotsional intellektini shakllantirishning samarali peda-
gogik vositasi hisoblanadi.

1.3.	 Yozma va vizual topshiriqlar

Masalan, his-tuyg‘ularni aks ettiruvchi rasm chizish yoki emotsiyalarni ifodalovchi kartochkalarni tanlash 
orqali bola o‘z holatini qanday tushunishini aniqlash mumkin.

Quyida 4-sinf o‘qish savodxonligi darsidan “Zardo‘z” ertagi asosida yozma va vizual topshiriqlar orqali 
o‘quvchilarning emotsional intellektini shakllantirish metodikasi keltiriladi.

Ertakning qisqacha mazmuni (eslatma): Bir zardo‘z yigit halol mehnati, hunariga sadoqati, sabr-bardoshi va 
adolatga bo‘lgan ishonchi bilan qiyinchiliklarni yengib o‘tadi hamda o‘z kasbi orqali baxt va hurmatga erishadi. 
Ertakda hunar qadri, mehnatning samimiyligi, odamiylik va qadrdonlik yuksak e’tirof etiladi.

Ertak asosida ishlab chiqilgan yozma topshiriqlar

1.	 “Men zardo‘z bo‘lganimda...” 
Vazifa: O‘quvchi o‘zini zardo‘z o‘rniga qo‘yib, bir kunlik hayotini tasvirlaydi.

Maqsad: Empatiya va refleksiya orqali obraz bilan emotsional aloqa hosil qilish.

Ko‘rsatma: “Bugun yana naqqoshlik qilaman. Yulduz naqshini tugatishim kerak. Qiyin, lekin yuragim to‘la 
sabr bilan...”

2.	 “Zardo‘zga maktub”
Vazifa: O‘quvchi ertak qahramoniga xat yozadi – uni maqtaydi, savol beradi yoki dardini aytadi.

Maqsad: Qahramonga nisbatan hissiy munosabatni mustahkamlash.

Yo‘nalish: “Zardo‘z aka, sizning matolaringizga qarab hayratda qoldim. Men ham sizdek sabrli bo‘lishni 
xohlayman…”

3.	 “Hunar egasining yuragi qanday bo‘ladi?”
Vazifa: O‘quvchilar hunarli odamlar qanday bo‘lishi kerakligi haqida yozma mulohaza bildiradilar.

Ko‘nikma: Axloqiy-emotsional tahlil.

4.	 “Ertakdan saboq” (INSERT chizmali yozuv)
Vazifa: Quyidagi shaklda yozma fikr bildirish:

– Men bilgan edim…

– Men yangidan o‘rgandim…

– Men tushunmadim…

– Bu menga ta’sir qildi…

Ertak asosida ishlab chiqilgan vizual topshiriqlar
1.	 “Zardo‘z naqshi” (obrazli tasavvur)

Vazifa: O‘quvchi o‘ziga xos naqsh chizadi va uni “Yurak naqshi” yoki “Orzu naqshi” deb nomlaydi.
Maqsad: Ichki emotsiyalarni ramziy ifodalash.

2.	 “Zardo‘z yuragi” (simvolik ifoda)
Vazifa: Yurak shaklidagi shablon beriladi. O‘quvchilar yurak ichiga zardo‘z obraziga xos his-tuyg‘ularni 

yozadilar (masalan: sabr, faxr, tinchlik, ishonch, halollik).
3.	 “Kiyimga hikoya tik”

Vazifa: Oddiy kiyim yoki mato rasmi beriladi. O‘quvchi uni bezaydi va “Bu kiyim qanday odamga tegishli?” 
degan savolga javob beradi.

Ko‘rsatma: Ranglar orqali ruhiy holatni ifodalash (masalan: moviy – osoyishtalik, qizil – g‘ayrat, yashil – 
poklik).

4. “Zardo‘zga portret” (emotsional portret)
Vazifa: Zardo‘zning chehrasini tasvirlash (his-tuyg‘u, ko‘z ifodasi, tabassum bilan).
Qo‘shimcha: Surat ostiga uning bir gapi yoki hayotiy sabog‘ini yozish (masalan: “Sabr – hunarning yura-

gidir”).

4-jadval
Emotsional komponent Yozma topshiriqlar Vizual topshiriqlar

Emotsiyani anglash “Men zardo‘z bo‘lganimda…” kundaligi Portret chizish, rang tanlash
Empatiya Maktub yozish Naqsh yaratish orqali obraz bilan bog‘lanish
Emotsional ifoda Insert jadvali, reflektiv savollar Simvolik elementlar (yurak, kiyim, naqsh)
Axloqiy tahlil “Hunar egasi qanday bo‘ladi?” “Bu kimga mos kiyim?” savol-javobi

 
“Zardo‘z” ertagi orqali tashkil etilgan yozma va vizual topshiriqlar boshlang‘ich sinf o‘quvchilari uchun 

chuqur tarbiyaviy va emotsional ahamiyatga ega. Ular orqali bolalar badiiy obrazlar bilan emotsional aloqa 
o‘rnatadi, shaxsiy tajriba bilan bog‘laydi va o‘z his-tuyg‘ularini ifoda etish imkoniyatiga ega bo‘ladi. Ayniqsa 
hunar, sabr, mehnat, halollik singari ijtimoiy-axloqiy qadriyatlar bolalarning ichki ongiga chuqur singdiriladi.

XULOSA VA TAKLIFLAR
Ushbu metodlar orqali pedagoglar va psixologlar bolaning o‘z hissiyotlarini anglash darajasini aniqlab, 

uning emotsional intellektini shakllantirishga qaratilgan qo‘shimcha yondashuvlarni belgilashlari mumkin.
Bu mezonlar yoshga mos psixologik metodikalar, intervyular, sinf ichidagi kuzatishlar va interaktiv dars 

faoliyatlari orqali aniqlanadi. Ushbu yondashuv orqali pedagoglar o‘quvchilarning emotsional intellekt darajasini 
tizimli ravishda baholashlari mumkin.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

